
МОНГОЛ УЛСЫН ИХ ХУРЛЫН

ТОГТООЛ
2006  оны  05  сарын 31  өдөр

       Дугаар  46

              Төрийн ордон. Улаанбаатар хот
Их Монгол Улс байгуулагдсаны 800 жилийн

ойн хүндэт медаль бий болгох тухай
Монгол Улсын Үндсэн хуулийн Хорин тавдугаар зүйлийн 1 дэх хэсгийн 13 дахь заалтыг үндэслэн Монгол Улсын Их Хурлаас ТОГТООХ  нь:


1. Их Монгол Улс байгуулагдсаны 800 жилийн ойн хүндэт медаль бий болгож түүний тодорхойлолтыг 1 дүгээр хавсралтаар, олгох журмыг 2 дугаар хавсралтаар  тус тус баталсугай.



МОНГОЛ УЛСЫН 



ИХ ХУРЛЫН ДАРГА



Ц.НЯМДОРЖ 


 Монгол Улсын Их Хурлын 2006 оны 

                                                               46 дугаар тогтоолын 1 дүгээр хавсралт

ИХ МОНГОЛ УЛС БАЙГУУЛАГДСАНЫ 800 ЖИЛИЙН

ОЙН ХҮНДЭТ МЕДАЛИЙН ТОДОРХОЙЛОЛТ

Нэг. Медалийн хэлбэр дүрс, бэлгэдэл

утгын товч тайлбар

1.1. Их Монгол Улс байгуулагдсаны 800 жилийн ойн хүндэт медаль нь зүүлт, медаль гэсэн хоёр хэсгээс бүрдэнэ.

1.2.Медалийн зүүлт буюу дээд хэсэг нь геометрийн таван өнцөгт зохиомжтой. Энэхүү таван өнцөгт нь тэнгэр огторгуйг бэлгэдсэн хөх өнгийн тэгш өнцөгт, босоо дөрвөлжин, шар өнгийн адил хажуут гурвалжин хоёр хэсгээс бүрдэнэ. Тэгш өнцөгт, босоо дөрвөлжингийн цэнхэр өнгийн паалан дэвсгэр дээр Их Монгол Улс байгуулагдсаны 800 жилийн ойн эмблемийг шар өнгөөр товойлгон дүрсэлж бичнэ.  Адил хажуут гурвалжингийн орой нь доошоо харсан шар өнгөтэй байна. 

1.3.Медаль буюу доод хэсэг нь дугираг хэлбэртэй бөгөөд алтан нарыг бэлгэдсэн шар өнгөтэй байна. Нарны төв хэсэгт их эзэн Чингис хааны дүрийг шар өнгөөр товойлгон дүрсэлнэ. Түүний гадуур “Их Монгол Улс байгуулагдсаны 800 жилийн ой 2006” гэж  кириллээр бичих бөгөөд энэ нь Их Монгол Улсыг Чингис хаан үндэслэн байгуулсан гэсэн утгыг илэрхийлнэ. Медалийн ар талд “THE 800 th ANNIVERSARY OF GREAT MONGOLIAN STATE 2006” гэж англиар бичнэ. 

Хоёр.Медалийн хийц, хэмжээ

2.1. Медалийн зүүлт буюу дээд хэсгийн тэгш өнцөгтийн өндөр нь 30 мм, өргөн нь 24 мм, гурвалжингийн өндөр нь 7 мм байх бөгөөд тэдгээрийн гаднах хөвөө нь өөрөөсөө товойж гарсан байна.  Их Монгол Улс байгуулагдсаны 800 жилийн ойн  эмблем нь тэгш өнцөгтийн төвд байрлана. 

2.2. Медаль буюу доод хэсгийн дугуйн диаметр 37 мм, үүнээс Чингис хааны дүрийн дэвсгэр голын дугуйн диаметр 30 мм, түүний гадуурх бичгийн дэвсгэр дугуйн  өргөн 7 мм байна. Чингис хааны дүр, “Их Монгол Улс байгуулагдсаны 800 жилийн ой 2006” гэсэн үг, тэдгээрийн гадуурх  дугуй хүрээг үндсэн металлаар товойлгож хийнэ. 

2.3. Зүүлт, медаль хоёрыг цагирагаар холбох бөгөөд зүүлтний ар талд медалийн дугаар, түүнийг хувцасны энгэрт тогтоох зүүтэй байна. Медалийн дугаарыг үнэмлэхэд бичнэ.  

2.4. Зүүлт, медалийг гуулиар хийж алтаар өнгөлнө. 

-- оОо --

                                                     
          Монгол Улсын Их Хурлын 2006 оны 

                                                             46  дугаар тогтоолын  2 дугаар хавсралт

ИХ МОНГОЛ УЛС БАЙГУУЛАГДСАНЫ 800 ЖИЛИЙН

ОЙН ХҮНДЭТ МЕДАЛЬ ОЛГОХ ЖУРАМ


1. Их Монгол Улс байгуулагдсаны 800 жилийн ойн хүндэт медаль /цаашид “хүндэт медаль” гэх/- иар Монгол Улсын Ерөнхийлөгч шагнах тухай зарлиг гаргана. 


2. Дор дурдсан Монгол Улсын болон гадаад улсын иргэн, харьяалалгүй хүнийг хүндэт медалиар шагнаж болно:



2.1.Монгол Улсын болон дэлхийн монголчуудын түүх, соёл, зан заншлыг судалж, энэ талаар дорвитой бүтээл туурвисан эрдэмтэн;



2.2.энэ журмын 2.1-д заасан бүтээлийг монгол хэлэнд болон монгол хэлээс гадаад хэлэнд мэргэжлийн өндөр ур чадвар гарган хөрвүүлсэн орчуулагч;



2.3.Монгол Улсыг гадаадад сурталчлахад идэвхи зүтгэл гарган ажилласан дипломат ажилтан, сэтгүүлч, урлаг, соёлын зүтгэлтэн;



2.4.Монгол Улсын болон гадаад улсын төр, нийгмийн нэрт зүтгэлтэн;



2.5.Их Монгол Улс байгуулагдсаны 800 жилийн ойг ёслон тэмдэглэх арга хэмжээнд онцгой идэвх зүтгэл гарган санаачилга, үр бүтээлтэй ажилласан энэ журмын 2-т  заасан хүмүүс;



2.6.Монгол Улсын бүтээн байгуулалтын үйл хэрэгт дорвитой хувь нэмэр оруулж хөдөлмөрийн амжилт гаргасан иргэн болон төрийн албан хаагчид, түүнчлэн сурлага, спортын өндөр амжилт гаргасан оюутан, сурагчид.


3.Хүндэт медалиар шагнуулах хүмүүсийн нэрийн жагсаалтыг эрхэлдэг ажил, нас, ажилласан жил, ажлын амжилт бүтээл гэсэн үзүүлэлтээр гаргаж Монгол Улсын Ерөнхийлөгчийн 1999 оны 71 дүгээр зарлигаар баталсан “Монгол Улсын цол хүртээх, одон, медалиар шагнах журам”-д заасан эрх бүхий хүмүүс Монгол Улсын Ерөнхийлөгчид өргөн мэдүүлнэ.


4.Хүндэт медалиар тухайн онд нь багтаан хүмүүсийг шагнана.


5.Их Монгол Улс байгуулагдсаны 800 жилийн ойгоор улсын цол хүртсэн, одон, медалиар шагнагдсан хүмүүсийг энэхүү ойн хүндэт медалиар давхар шагнаж болно.


6. Хүндэт медалиар нэхэн шагнахгүй.


7. Хүндэт медалийг үнэмлэхийн хамт Монгол Улсын Ерөнхийлөгч, Улсын Их Хурлын дарга, дэд дарга, гишүүн, Ерөнхий сайд, Засгийн газрын гишүүн, Монгол Улсын Ерөнхийлөгчийн болон Улсын Их Хурлын Тамгын газрын дарга, Ерөнхийлөгчийн зөвлөх, аймаг, нийслэлийн Засаг дарга, иргэдийн Төлөөлөгчдийн Хурлын Тэргүүлэгчдийн дарга  нар гардуулна.

-- оОо --
